
В  О  В  Е  Д

I. ОЦЕНА НА СОСТОЈБИТЕ ВО ОБЛАСТА ШТО ТРЕБА ДА СЕ УРЕДИ СО ЗАКОНОТ И ПРИЧИНИ ЗА ДОНЕСУВАЊЕ НА ЗАКОНОТ 
Во легислативата на Република Македонија со Законот за спречување на насилството и недостојното однесување на спортските натпревари („Службен весник на Република Македонија“ број 89/04 и 142/08) се уредуваат прашањата што се однесуваат на насилството и недостојното однесување на спортските натпревари, како и мерките за нивно спречување, осигурувањето на безбедноста на гледачите, натпреварувачите и другите учесници во спортските натпревари и обврските на организаторите и овластувањата на надлежните органи за спроведување на тие мерки.
Во услови кога насилството, односно недостојното однесување на спортските натпревари и покрај правните и контролните механизми, се јавува во зголемен обем,  преку предложените законски решенија се настојува да се делува превентивно, но и да се сведе истото на најмал можен минимум.
За таа цел организаторот на спортскиот натпревар е должен да изготви и достави до Министерството за внатрешни работи план за превентивно дејствување и евакуација во случај на итност (член 6 и 7). Со цел превентивно дејствување, предвидено е да Министерството за внатрешни работи пред да отпочне со спортскиот натпревар со зголемен ризик оствари увид во организационите подготовки, како и да даде насоки за нивно отстранување (член 8).

Покрај превентивната нота во предложените законски решенија, сепак се јакне и казнената политика преку воведување на кривичното дело „Насилничко однесување на спортски натпревари“.
Со оглед на фактот што во член 46 став 2 од Законот за прекршоците („Службен весник на Република Македонија“ бр.62/06 и 51/11) е утврдено дека надлежните државни органи за поведување на прекршочна постапка се должни да му предложат на сторителот на прекршокот постапка за порамнување пред да поднесат барање за прекршочна постапка, во предложениот член 15-а се разработува начинот на спроведување на постапката за порамнување.
II. ЦЕЛИ, НАЧЕЛА И ОСНОВНИ РЕШЕНИЈА НА ПРЕДЛОГОТ НА ЗАКОН 

    Oсновната заложба при изготвување на Предлогот на закон за изменување и дополнување на Законот за спречување на насилството и недостојното однесување на спортските натпревари, е превентивно дејствување, но и јакнење на казнениот механизам со цел намалување на насилството и недостојното однесување на спортските натпревари, во услови кога и во меѓународната заедница се третира овој проблем на соодветен начин, преку донесување на соодветни инструменти за нивно спречување и намалување.
Предлогот на закон за изменување и дополнување на Законот за спречување на насилството и недостојното однесување на спортските натпревари  се заснова врз исти начела врз кои е заснован Законот за спречување на насилството и недостојното однесување на спортските натпревари.

Со решенијата содржани во Предлогот на закон за изменување и дополнување на Законот за спречување на насилството и недостојното однесување на спортските натпревари се настојува да се делува превентивно, но и да се намали ризикот од појавување на насилството и недостојното однесување на спортските натпревари, се јакне казнената политика преку воведување на кривичното дело „Насилничко однесување на спортски натпревари“, како и се доуредува постапката за порамнување, која е суштинска за полицискиот службеник, пред да поднесе барање за прекршочна постапка, мора да му предложи на сторителот на прекршокот постапка за порамнување, бидејќу судот по службена должност внимава дали е спроведена предметната постапка (член 46 од Законот за прекршоците).
III. ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОН ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА 

За извршување на предложениот закон не се потребни финансиски средства од Буџетот на Република Македонија.
IV. ПРОЦЕНА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА ЗАКОНОТ И НАЧИНОТ НА НИВНОТО ОБЕЗБЕДУВАЊЕ, КАКО И ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ

За извршување на предложениот закон не се потребни финансиски средства и истиот не повлекува материјални обврски за одделни субјекти.
V. ПРОПИСИ ШТО ТРЕБА ДА СЕ ДОНЕСАТ ЗА СПРОВЕДУВАЊЕ НА ЗАКОНОТ

За извршување на предложениот закон не треба да се донесат  подзаконски прописи. 
ПРЕДЛОГ НА ЗАКОН 

ЗА ИЗМЕНУВАЊЕ И ДОПОЛНУВАЊЕ НА ЗАКОНОТ ЗА СПРЕЧУВАЊЕ НА НАСИЛСТВОТО И НЕДОСТОЈНОТО ОДНЕСУВАЊЕ НА СПОРТСКИТЕ НАТПРЕВАРИ

Член 1

Во Законот за спречување на насилството и недостојното однесување на спортските натпревари („Службен весник на Република Македонија“ број 89/04 и 142/08) членот 1 се менува и гласи:

„Со овој закон се уредуваат прашањата што се однесуваат на насилството и недостојното однесување на спортските натпревари, мерките за нивно спречување заради безбедност на гледачите, натпреварувачите и другите учесници во спортските натпревари, како и обврските на организаторите и овластувањата на надлежните органи за спроведување на тие мерки.“

Член 2

Во член 2, по ставот 1 се додаваат три нови става 2, 3 и 4, кои гласат:

„Организатор на спортски натпревар во смисла на овој закон се спортски клубови и  национални спортски  федерации, како и други правни и физички лица кои организираат спортски натпревар согласно со одредбите на Законот за спортот. 

Спортски терен во смисла на овој закон претставува просторот на кој се врши спортското натпреварување, како и просторот меѓу гледалиштето и просторот на кој се врши спортското натпреварување.

Маскирано лице во смисла на овој закон е лице кое користи средства на телото (лице, глава и сл.) заради создавање на потешкотии при утврдувањето на неговиот идентитет односно заради прикривање на неговиот идентитет.“ 

Член 3

Во член 3, став 1, во алинејата 1 зборовите „во временски период од два часа пред почетокот до два часа по завршување на спортскиот натпревар“ се заменуваат со зборовите „во целиот временски период при доаѓање, за време и по одржувањето нa спортскиот натпревар.“ 

Во алинејата 9 сврзникот „и“ се заменува со точка и запирка. 

По алинејата 10 се додаваaт три нови алинеи 11, 12 и 13, кои гласат:

„- недозволено влегување во делот на гледалиштето на објектот за спорт кој е наменет за противничките навивачи;

- престојување или задржување на навивачи во делот на гледалиштето за кој не поседуваат влезница или пропусница која ја издава организаторот на натпреварот и

- недозволено влегување на навивачи во објектите кои се во функција на вршење на спортските активности.“

По ставот 1 се додава нов став 2, кој гласи:

„Сите дејствија утврдени  во став 1 на овој член претставуваат потежок облик на насилство и недостојно однесување доколку се извршуваат од страна на маскирано лице.“

Член 4

Во член 4, ставот 2  се менува и гласи:

„Организаторот на спортскиот натпревар во процената на опасноста од насилство и недостојно однесување  при преземањето на потребните мерки за нивно сузбивање и спречување е должен  да соработува со полицијата и другите надлежни органи и да обезбеди доволен број редари, а врз основа на проценка на Министерството за внатрешни работи и полициски службеници, на просторот на спортскиот објект и во неговата непосредна околина.“

Член 5

Во член 5,  по ставот 3 се додава нов став 4, кој гласи:

„Организаторот на спортскиот натпревар може да договори со гостинскиот клуб работите на редарската служба помеѓу гледачите на навивачкиот гостински клуб да ја вршат и редарите на гостинскиот клуб.“

Член 6

Во член 6, став 1, во алинејата 3, сврзникот „и“ се заменува со точка и запирка. 

Во алинејата 4 по зборот „преземе“ точката се брише и се додаваат зборовите „согласно член 4 став 2 од овој закон;.“

По алинејата 4 се додаваат две  нови алинеи 5 и 6, кои гласат:

„- изготви план за превентивно дејствување и организација на спортски натпревар и

  - изготви план за евакуација во случај на итност.“

Член 7

Во член 10, став 1, по алинејата 2  се додава нова алинеја 3, која гласи:

 „- достави до Министерството за внатрешни работи план за превентивно дејствување и организација на спортскиот натпревар и план за евакуација во случај на итност;.“

Во алинејата 3 која станува алинеја 4, по зборот „клубовите“ се додаваат зборовите „на навивачите“.

По алинејата 4 се додава нова алинeја 5, која гласи:

„- оствари соработка со Министерството за внатрешни работи заради постапување по насоките кои се однесуваат на обезбедување на јавниот ред и мир на спортскиот натпревар;.“

Во ставот 2 зборовите „4,5,7,8 и 10“ се заменуваат со зборовите „6,7 и 9“.

Член 8

Во член 12, по ставот  1  се додава нов став 2, кој гласи:

„Министерството за внатрешни работи најмалку 24 часа пред почетокот на спортскиот натпревар со зголемен ризик врши увид во смисла дали организаторот ги презел потребните мерки кои се однесуваат за спречување насилство и недостојно однесување на учесниците и доколку записнички констатира одредени недостатоци на организаторот му дава насоки за нивно отстранување.“

Член 9  

По членот  12 се додава нова глава II- а и нов член 12-а, кои гласат:

„II-а. КАЗНЕНА ОДРЕДБА

Член 12-а

Насилничко однесување на спортски натпревар

Тој којшто со намера да врши насилство влезе на спортскиот терен или со влез на спортскиот терен предизивика насилство, физички ги нападне учесниците на спортскиот натпревар, внесе во спортскиот објект или фрла на спортскиот терен или меѓу гледачите предмети, пиротехнички средства или други експлозивни, запаливи супстанци и предизвика телесни повреди и го загрози животот или здравјето на учесниците на спортскиот натпревар или учествува во тепачка на спортскиот натпревар ќе се казни со затвор од три месеци до една година.

Тој којшто во група ќе го изврши кривичното дело од став 1 на овој член, ќе се казни со затвор од шест месеци до три години.

Организаторот на групата која ќе изврши кривично дело од став 1 на овој член ќе се казни со затвор од една до пет години.“

Член 10

Членот 13 се менува и гласи:

„Глоба во износ од 500 евра во денарска противредност ќе се изрече за прекршок на физичко лице, доколку постапи во спротивност со одредбите од член 3 став 1 алинеи 1 и 2 од овој закон.

Глоба во износ од 550 до 750 евра во денарска противредност ќе се изрече за прекршок на физичко лице, доколку постапи во спротивност со одредбите од член 3 став 1  алинеи 3, 4, 5, 6, 7, 8, 9, 10, 11, 12 и 13 од овој закон.

Глоба во износ од 600 до 1.000 евра во денарска противредност ќе се изрече за прекршок на физичкото лице од член 3 став 2 од овој закон доколку постапи во спротивност со одредбите од член 3 став 1 од овој закон.“

Член 11

Во член 14 став 1, во алинејата 2 зборот „лица“ се заменува со зборот „редари“.

Член 12

По членот 14 се додава нов член 14-а, кој гласи:

„Член 14-а

Глоба во износ од 600 до 2.000 евра  во денарска противредност ќе му се изрече на  организаторот на спортскиот натпревар ако не постапи согласно насоките на Министерството за внатрешни работи и не ги отстрани констатираните недостатоци ( член 12 став 2).“

Член 13

Членот 15-а се менува и гласи:

„За прекршоците утврдени во членовите 13, 14, 14-а и 15 од овој закон униформираниот полициски службеник е должен на сторителот на прекршокот да му предложи постапка за порамнување пред да поднесе барање за поведување на прекршочна постапка.

Кога сторителот на прекршокот е согласен за поведување на постапка за порамнување униформираниот полициски службеник составува записник во кој се забележуваат битните елементи на дејствието од кое произлегува правното обележје на прекршокот, времето, местото и начинот на сторување на прекршокот, описот на дејствието и лицата затекнати на самото место.

Униформираниот полициски службеник во постапката за порамнување на сторителот на прекршокот му издава платен налог.

Висината на износот во платниот налог изнесува половина од минимум утврдениот износ на глоба за прекршоците утврдени во член 13,14 ,14-а и 15 од овој закон.

Доколку сторителот на прекршокот го прими платниот налог, е должен истиот да го потпише. Примањето на платниот налог од сторителот на прекршокот се забележува во записникот.

Кога како сторител на прекршок се јавува правно лице, записникот и платниот налог го потпишува службеното односно одговорното лице кое се нашло на лице место.

Во случај кога сторителот на прекршокот не е согласен за поведување на постапка за порамнување, униформираниот полициски службеник поднесува барање за поведување на прекршочна постапка пред надлежен суд односно комисија нa Министерството за внатрешни работи за водење на прекршочна постапка.

Униформираните полициски службеници се должни да водат евиденција за покренатите постапки за порамнување и за нивниот исход.

Во евиденцијата од став 8 на овој член се собираат, обработуваат и чуваат следниве лични податоци:  име и презиме на сторителот на прекршокот, датум и место на раѓање, живеалиште односно престојувалиште, вид на прекршокот, број на платниот налог кој му се издава и исходот од постапката.

Униформираните полициски службеници се должни личните податоци да ги обработуваат и евиденцијата од став 9 на овој член да ја водат согласно прописите за заштита на личните податоци. 

Личните податоци од ставот 9 на овој член се чуваат пет години од денот на внесувањето во евиденцијата.“

Член 14
По членот 15-а се додава нов член 15-б, кој гласи:

„Член 15-б

За прекршоците предвидени со одредбите од член 3 став 1 алинеи 1 и 2 од овој закон прекршочната постапка ја води комисија нa Министерството за внатрешни работи.

Комисијата од ставот 1 на овој член е составена од претседател на комисијата и два члена.

Претседателот на комисијата е дипломиран правник сo положен правосуден испит и работно искуство од најмалку шест години на предметната материја, а членовите на комисијата имаат завршено високо образование и работно искуство од најмалку четири години на предметната материја. “

Член 15
Овој закон влегува во сила осмиот ден од денот на објавувањето во „Службен весник на Република Македонија“.

О Б Р А З Л О Ж Е Н И Е
I. ОБЈАСНУВАЊЕ НА СОДРЖИНАТА НА ОДРЕДБИТЕ ОД ПРЕДЛОГОТ НА ЗАКОНОТ
Oсновната заложба при изготвување на Предлогот на закон за изменување и дополнување на Законот за спречување на насилството и недостојното однесување на спортските натпревари, е превентивно дејствување, но и јакнење на казнениот механизам со цел намалување на ризикот од појавување на насилството и недостојното однесување на спортските натпревари, во услови кога и меѓународната заедница го третира овој проблем на соодветен начин, преку донесување на соодветни инструменти за нивно спречување и намалување.

Со предложениот член 2 со кој во членот 2 се додаваат три нови става се дефинираат поимите: организатор на спортски натпревар, спортски терен и маскирано лице. Имено, организатор на спортски натпревар во смисла на овој Закон се спортски клубови и  национални спортски  федерации, како и други правни и физички лица кои организираат спортски натпревар согласно со одредбите на Законот за спортот. Спортски терен  претставува просторот на кој се врши спортското натпреварување, како и просторот до гледалиштето. Маскирано лице во смисла на овој закон е лице кое користи средства на телото (лице, глава и сл.) заради создавање на потешкотии при утврдувањето на неговиот идентитет односно заради прикривање на неговиот идентитет.
Со членот 3 се врши допрецизирање на алинејата 1 во членот 3 и се додаваат три нови алинеи, со кој се проширува дијапазонот на она што се подразбира под насилство и недостојно однесување на спортските натпревари.

Имено во алинеја 1 се утврдува дека поседување на пиротехнички средства, оружје и други средства погодни за нанесување  повреди или за предизвикување на насилство од страна на лица кои доаѓаат на спортските натпревари, ќе се смета за насилство и недостојно однесување на спортските натпревари и тоа во целиот временски период при доаѓање, за време и по одржувањето на спортскиот напревар.
Како насилство и недостојно однесување на спортските натпревари се смета и „недозволено влегување во делот на гледалиштето на објектот за спорт кој е наменет за противничките навивачи; престојување или задржување на навивачи во делот на гледалиштето за кој не поседуваат влезница или пропусница која ја издава организаторот на натпреварот и недозволено влегување на навивачи во објектите кои се во функција на вршење на спортските активности.“ Сите дејствија утврдени во членот 3 став 1 на основниот закон, претставуваат потежок облик на насилство и недостојно однесување доколку ги извршуваат маскирани лица заради создавање на потешкотии при утврдувањето на нивниот идентитет односно заради прикривање на идентитетот.
Со цел превентивно дејствување, организаторот на спортскиот натпревар во процената на опасноста од насилство и недостојно однесување  при преземањето на потребните мерки за нивно сузбивање и спречување е должен  да соработува со полицијата и другите надлежни органи и да обезбеди доволен број редари, а врз основа на проценка на Министерството за внатрешни работи и полициски службеници, на просторот на спортскиот објект и во неговата непосредна околина (член 4); должен е да изготви и достави план за превентивно дејствување и организација на спортски натпревар и да  план за евакуација во случај на итност (член 6 и 7); како и Министерството за внатрешни работи пред спортскиот натпревар со зголемен ризик најмалку 24 часа пред неговиот почеток врши преглед на објектот за спорт на кој ќе се одржи спортскиот натпревар и остварува увид во организациските подготовки, и доколку записнички констатира одредени недостатоци му  дава на организаторот насоки за нивно отстранување.(член 8).
Преку предложениот член 9 со кој се додава нова глава „Казнени одредби“ се јакне казнената политика преку воведување на кривичното дело „Насилничко однесување на спортски натпревари“. Со членот 10 се пропишува повисока глоба доколку дејствијата ги извршат маскирани лица, како и се доуредува постапката за порамнување, која е суштинска за прекршочната постапка, во смисла пред да се поднесе барање за прекршочна постапка, мора на сторителот на прекршокот да му се предложи постапка за порамнување, бидејќу судот по службена должност внимава дали е спроведена предметната постапка (член 15-а).

II. МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ
Решенијата содржани во предложените одредби се меѓусебно поврзани и имаат за цел усогласување на Законот за спречување на насилството и недостојното однесување на спортските натпревари  како и надминување на практични проблеми при имплементација на Законот.

III.     ПОСЛЕДИЦИ ШТО ЌЕ ПРOИЗЛЕЗАТ ОД ПРЕДЛОЖЕНИТЕ РЕШЕНИЈА

Со усвојување на предложените решенија  ќе се делува превентивно, со  цел сведување насилството и недостојното однесување на спортските натпревари на најмал можен минимум, како и ќе се зајакне казнената политика преку воведување на кривичното дело „Насилничко однесување на спортски натпревари“, како и ќе се доуреди постапката за порамнување.
ИЗВОД НА ОДРЕДБИ ОД ЗАКОНОТ ЗА СПРЕЧУВАЊЕ НА НАСИЛСТВОТО И НЕДОСТОЈНОТО ОДНЕСУВАЊЕ НА СПОРТСКИТЕ НАТПРЕВАРИ
 ШТО СЕ МЕНУВААТ

Член 1

Со овој закон се уредуваат прашањата што се однесуваат на насилството и недостојното однесување на спортските натпревари, како и мерките за нивно спречување, осигурувањето на безбедноста на гледачите, натпреварувачите и другите учесници во спортските натпревари и обврските на организаторите и овластувањата на надлежните органи за спроведување на тие мерки.
Член 2

Спортски натпревар, во смисла на овој закон, е секое поединечно натпреварување во организиран систем на спортски натпревари, согласно со одредбите на Законот за спортот.

Член 3

  
Под насилство и недостојно однесување на спортските натпревари се смета:

- поседување или конзумирање на алкохолни пијалаци или опојни дроги, поседување на пиротехнички средства, оружје и други средства погодни за нанесување  повреди или за предизвикување на насилство од страна на лица кои доаѓаат на спортските натпревари, во временски период од два часа пред почетокот до два часа по завршување на спортскиот натпревар; 

- внесување и употреба во спортскитe објекти на алкохолни пијалаци, опојни дроги, пиротехнички средства, оружје и други средства погодни за нанесување повреди или за предизвикување на насилство;

- внесување и истакнување на транспаренти, знамиња и други предмети со текст, слика, знак или други обележја, како и пеење на песни или дофрлување на пораки кои предизвикуваат и поттикнуваат омраза или насилство врз основа на расна, национална и верска припадност или врз основа на други особини;

- фрлање предмети во натпреварувачкиот простор или во гледалиштето, со што може да се загрози животот, физичкиот интегритет на лицата или имотот;

- палење и фрлање на пиротехнички средства;

- палење на навивачките реквизити, знамиња на други држави, знаме на друг клуб и други предмети;

- повикување, поттикнување и учествување во тепачка или напад на спортисти, гледачи, редари, службени лица, организатори на натпреварот и други учесници во спортските натпревари;

- физичка пресметка меѓу учесниците на спортските натпревари;

- недозволено влегување во натпреварувачкиот простор од страна на гледачите и

- оштетување или уништување на спортскиот инвентар и други делови од спортскиот објект, како и на превозните средства при доаѓање, за време и после одржување на спортскиот натпревар, во временски период од два часа пред почетокот до два часа по завршување на спортскиот натпревар.
Член 4

Организаторот на спортскиот натпревар е должен да ја процени можноста за случување на насилство и недостојно однесување на спортскиот натпревар и да преземе соодветни мерки за нивно сузбивање и спречување, пропишани со овој или со друг закон.

Организаторот на спортскиот натпревар во процената на опасноста од насилство и недостојно однесување и при преземањето на потребните мерки за нивно сузбивање и спречување е должен  да соработува со надлежните органи и да обезбеди доволен број лица, вклучувајќи ја и полицијата, на просторот на спортскиот објект и во неговата непосредна околина.

Член 5

Организаторот на спортскиот натпревар, зависно од видот на спортот и нивото на спортскиот натпревар, видот на спортскиот објект, очекуваниот број на гледачи и процената за опасност од насилство и недостојно однесување, треба на спортскиот натпревар да обезбеди доволен број  редари.

Редарската служба ја сочинуваат лица вработени од страна на организаторот, доброволно пријавени редари или членови на клубот, навивачи и други лица.

Организаторот на спортскиот натпревар може да ги користи и редарските услуги на агенциите за обезбедување кои вршат дејност на заштита на имоти и лица.

Член 6

Со цел за превентивно дејствување и намалување на ризикот од појавување на насилство и недостојно однесување на спортските натпревари, организаторот е должен да:

  - обезбеди примерно однесување на својот клуб и неговите навивачи;

  - ги информира соодветно своите навивачи (преку состаноци, издавање на билтени и друго);

  - ги координира активностите на клубовите, при одење со своите навивачи на спортски натпревари, на кои тие клубови и нивните навивачи се гости и 

  - утврди кои спортски натпревари се сметаат за натпревари со зголемен ризик и кои мерки е должен да ги преземе.
Член 10

Кога околностите при спортските натпревари со зголемен ризик укажуваат на можност од појава на насилство и недостојно однесување, организаторот е должен да:

  - го извести веднаш, а најдоцна во рок од 48 часа пред почетокот на спортскиот натпревар, Министерството за внатрешни работи и другите надлежни органи, спортските организации, како и спортистите кои учествуваат во спортскиот натпревар;

  - одреди одговорно лице кое ќе раководи со спроведувањето на мерките за спречување на насилното и недостојното однесување на гледачите и за соработка со Министерството за внатрешни работи;

  - оствари соработка со преставниците на клубовите заради давање помош при одржувањето на редот на спортскиот натпревар;

  - обезбеди пред спортскиот објект раздвојување и упатување на противничките групи навивачи кон посебните влезови;

  - обезбеди одвојување на домашните и гостинските навивачи во гледалиштето;

  - пушти во продажба влезници во зависност од капацитетот на спортскиот објект;

  - обезбеди на денот на одржувањето на спортскиот натпревар продажбата на влезниците да се врши на посебни продажни места надвор од спортскиот објект;
  - обезбеди техничка опрема за следење и снимање на однесувањето на гледачите;

  -  обезбеди просторија за укажување  итна медицинска помош и

  - обезбеди простор за безбедно сместување на превозните средства на гостинскиот клуб.

Условите од ставот 1 на овој член е должен да ги исполни и организаторот на другите спортски натпревари, освен условите утврдени во алинеите 4, 5, 7, 8 и 10.

Член 12

Министерството за внатрешни работи за време на одржувањето на спортските натпревари со зголемен ризик ги презема сите потребни мерки за спречување на насилство и недостојно однесување на сите учесници.

ΙΙΙ.ПРЕКРШОЧНИ ОДРЕДБИ

Член 13

Глоба во износ од 600 до 1000 евра во денарска противвредност ќе се изрече за прекршок на физичко лице, доколку постапи спротивно на одредбите од членот 3 на овој закон.

Член 14

Глоба во износ од 1.500 до 5.000 евра во денарска противвредност ќе се изрече за прекршок на организаторот на спортскиот натпревар, ако:

  - не преземе мерки за сузбивање и спречување на насилство и недостојно однесување на спортскиот натпревар (член 4 став1);                                                      

   - не соработува со надлежните органи и не обезбеди доволен број лица (член 4 став 2);

  - не обезбеди доволен број редари, не основа редарска служба и не ги изврши работите (член 5 став 1 и член 7);

  - не соработува со Министерството за внатрешни работи и не обезбеди присуство на служба за медицинска помош и на други надлежни органи и организации и јавни служби ( член 8) и

  - не постапи согласно со членот 10 на овој закон.

Глоба во износ од 600 до 2.000 евра во денарска противвредност ќе му се изрече и на одговорното лице на организаторот за прекршокот од ставот 1 на овој член.

Член 15

Глоба во износ од 1.500 до 5.000 евра во денарска противвредност ќе се изрече за прекршок на спортскиот клуб, ако во рок од три дена не го извести организаторот на спортскиот натпревар и не ги преземе потребните мерки согласно со членот 11 на овој закон.

Глоба во износ од 600 до 2.000 евра во денарска противвредност ќе му се изрече и на одговорното лице на спортскиот клуб за прекршокот од ставот 1 на овој член.

Член 15-а

Прекршочната постапка за прекршоците предвидени во овој закон ја води надлежниот суд.

Пред поднесување на барање за прекршочна постапка за прекршоците предвидени во овој закон Министерството за внатрешни работи води постапка за порамнување согласно со Законот за прекршоците.

